
   Сарă йĕкĕт

   Юрий Скворцов | Сăвă

   — Мĕн сăнатăн тĕмсĕлсе эс каçсерен? —

Ыйтрăм Атăл хĕрринче сар йĕкĕтрен

Шыв çине пăхать те йĕкĕт, хуравлать

— Уйăх çулĕ-çке чуна, — тет, — ачашлать.



Калаймарăм хирĕç нимĕн те вара,

Тем çитмен пек пулса кайрĕ таврара...

Çыр хĕрне кунта пĕр çырă хĕр килетчĕ,

Ун çӳç çулĕ уйăх çулĕ евĕрлехчĕ.



— Мĕн тăнлатăн хумханса эс ирсерен? —

Ыйтрăм эпĕ улăхра сар йĕкĕтрен.

Тем итлет-итлет те йĕкĕт, хуравлать

— Карăшсен сасси чуна, — тет, — ачашлать



Калаймарăм хирĕç нимĕн те вара,

Тем çитмен пек пулса кайрĕ улăхра...

Çырă хĕрĕн çут пушмакĕ карăш пекчĕ,

Утнă чух вăл кăрш та кăрш тесе илетчĕ.



— Мĕн юрлатăн савăнса эс чĕререн? —

Ыйтрăм эп пĕр ирхине сар йĕкĕтрен.

Шăхăрса илет те йĕкĕт, хуравлать:

— Шуçăмран тухнă хĕвел савăнтарать.



Калаймарăм хирĕç нимĕн те вара,

Тем çитмен пек пулса кайрĕ чунăмра...

Чăр пăхсан хĕр шуçăм евĕр хĕрелетчĕ,

Шуçăмран-çке ман хĕвел тухас пекехчĕ.

  